
Ás veces a traxedia nace e crece nos lindeiros do absurdo. Porque 
o absurdo, en maior ou menor medida, fai parte substancial da 
realidade, por máis que ás veces nos empeñemos en ignoralo para 
así salvagardar o conforto da “normalidade”. Por máis que ás 
veces, sen outra pericia que as boas intencións, non saibamos 
enfrontalo, deixando que a traxedia precipite. 

No seu Xardín Suspenso, Abel Neves remexe no microcosmos das 
relacións familiares. Ese ámbito no que se supón que estamos 
seguros e protexidos pero que, como representación en miniatura 
do mundo que é, pode chegar a constituír un caldo de cultivo de 
todo tipo de tensións e contradicións. Un universo fráxil no que o 
autor nos confronta co poder das palabras simples, esas que 
xorden case sen nos decatarmos e que á mínima fenda, ou 
perante unha circunstancia ocasionalmente máis desprotexida, 
acaban por ser letais.  

Unha historia de amor. De desamor, polo tanto. A historia de algo 
tan trivial e vulgarmente dramático como unha promesa de amor 
incumprida. De algo tan común e inocente como a expresión 
cándida dun sentimento adolescente que non compromete. De 
algo tan admirable, e ao mesmo tempo tan incomprensible, como 
a lealdade total, traxicamente absoluta, a un tempo que xa non é e 
a un futuro que xa non será. A un xardín que non se consuma. Un 
xardín suspenso.

Cándido Pazó, director


